
Crítica // 9proPostas // 9

C
onsolídase a que se cadra 
é unha das iniciativas máis 
interesantes dos últimos 
tempos canto á promoción 

do teatro e a literatura dramática: a 
convocatoria dun premio de teatro 
radiofónico, promovida, como non 
podía ser doutro xeito, polo progra-
ma Diario Cultural da Radio Galega, 
dirixido pola incansábel Ana Romaní. 
Un dobre resultado acompaña este 
premio diferente no panorama tea-
tral galego: a renovación da literatu-
ra dramática e a recuperación dunha 
tradición fermosa ultimamente case 
desaparecida das nosas ondas, o tea-
tro radiado. A publicación, por parte 
da editorial Xerais, dun libro acompa-
ñado por un cedé coas gravacións da 
“posta en escena” das obras premia-
das apunta nesta liña. 

Son tres as obras recoñecidas 
co galardón nesta última edición, 
descubrindo ademais nomes que, 
nos últimos anos, se amosan coma 
os máis recoñecidos do panorama 
teatral galego. Rubén Ruibal, neno 
prodixio da literatura dramática 

galega desde a concesión ao seu 
Limpeza de sangue (Xerais, 2007) 
do Premio Nacional de Literatura 
Dramática, xuntouse nesta ocasión 
con César Candelas para elaborar 
unha obra xustamente galardoada 
co Premio de Teatro Radiofónico. En 
Un firme traballador da derrota ou 
Peter Buckley, os autores optan polo 
tratamento do tema da morte e o 
sentido da vida a partir dun motivo 
ata agora ausente da literatura 
dramática galega: o boxeo. Hai un 
gran personaxe, pexado quizais 
pola brevidade á que obrigan as 
bases do Premio (e o sentido deste, 
claro) neste Peter Buckley que non 
pode facer máis ca pensar mentres 
recibe golpes ata ficar cego. Alén 
diso, Ruibal e Candelas tratan 
dramaticamente o argumento dun 
xeito habilmente orientado a un 
teatro para escoitar, a unha “posta 
en escoita”, como di Cándido Pazó 
no prólogo, dun texto dramático 
que nace por e para a radio e no que 
non se albiscan excesivas débedas 
ao escenario. 

Ben diferentes son os dous 
textos finalistas (seleccionados 
tanto pola audiencia do programa 
coma polo xurado do premio). O 
primeiro, Mención Especial, de 
Paula Carballeira e titulado Servizo 
de información, unha inquedante 
peza, cómica por momentos, que 
nos obriga a debruzarnos sobre o 
mundo, por veces surrealista, dos 
servizos de información telefónicos. 
Paula Carballeira, escritora dramática 
destra nestas lides, opta tamén por 
un tratamento do tema axeitado para 
a lectura radiofónica onde interesa, 
xustamente, que cada personaxe 
se caracteriza pola súa “posta en 
escoita” telefónica. A liña do absurdo, 
pola súa banda, é a que aproveita a 

terceira finalista, Eva Freixeira, no 
seu metateatral O xou mas gou on, 
unha obra en que os personaxes 
falan e falan cuestionando a súa 
propia definición como personaxes 
dramáticos ao estilo dos de Jean 
Genet ou Samuel Beckett que, 
sen dúbida, a autora coñece ben 
e integra nunha obra que gaña en 
matices a través da representación 
e/ou lectura radiofónica. 

Comentario á parte merecería a 
“posta en escoita” de cada un des-

tes textos que se pode consultar a 
través do cedé integrado na publi-
cación de Xerais, que merecería, por 
certo, unha (mellor) revisión edito-
rial. Coma toda forma de representa-
ción, tamén as opcións de interpre-
tación, á luz de cada un destes tex-
tos, resultan ás veces sorprendentes 
sobre todo porque nesta ocasión, a 
falta da corporeidade do actor, é a 
voz o único elemento de caracteri-
zación do personaxe.
// Inma López Silva

